
Abstract. Introduction. This study examines women's equality, the bride price tradition, and the 
social significance of the enlightenment movement in early 20th-century Kazakh society based on 
materials from the «Aiqap» journal. The 1911–1912 issues published articles and feuilletons that 
criticized the patriarchal nature of marriage and family institutions, discussed the status of women in 
society, and raised questions of social justice and spiritual renewal. The research aims to identify the 
ethnographic aspects of social modernization and cultural transformation in Kazakh society through 
the theme of women's equality presented in «Aiqap». Accordingly, the objectives include a systematic 
analysis of the journal's materials, an examination of the social evolution of the female image, and an 
investigation of the interconnection between tradition and modernization. Historical-comparative, 
content-analysis, and structural-functional methods were applied in the research. These approaches 
made it possible to analyze the materials of «Aiqap» within a social and ethnographic context. 
Results: The «Aiqap» journal became an important factor in the spiritual and social renewal of 
Kazakh society. Articles and feuilletons on its pages reflected women's aspirations for education, 
freedom, and equality, contributing to the formation of national consciousness and cultural 
modernization. Conclusion. From an ethnographic perspective, «Aiqap» represented a cultural 
phenomenon that illustrated the intersection of tradition and renewal in Kazakh society, promoting 
national values during the transition from a nomadic economy to a settled way of life through the 
image of the woman. 
Keywords: Bride price, media ethnography, tradition, marriage, gender equality, enlightenment 

Аңдатпа. Кіріспе. Бұл зерттеу ХХ ғасырдың басындағы қазақ қоғамындағы әйелдердің теңдігі, 
қалыңмал дәстүрі және ағартушылық қозғалыстың әлеуметтік маңызы мәселелерін «Айқап» 
журналы материалдары негізінде қарастырады. 1911–1912 жылдардағы журнал сандарында 
некелік-отбасылық қатынастардың патриархалдық сипатын сынға алған, әйелдің қоғамдағы 
мәртебесін талқылаған, сондай-ақ әлеуметтік әділеттілік пен рухани жаңғыру мәселелерін 
көтерген мақалалар мен фельетондар жарияланған. Зерттеудің мақсаты – «Айқап» 
журналында баяндалған әйел теңдігі тақырыбы арқылы қазақ қоғамындағы әлеуметтік 
жаңғыру мен мәдени трансформацияның этнографиялық аспектілерін анықтау. Осы мақсатқа 
сәйкес зерттеу міндеттері ретінде журнал материалдарын жүйелі талдау, әйел бейнесінің 
әлеуметтік эволюциясын қарастыру және дәстүр мен модернизация арасындағы өзара 
байланысты зерттеу айқындалды. Зерттеудің әдіснамалық негізін тарихи-салыстырмалы әдіс, 
контент-талдау және құрылымдық-функционалдық тәсіл құрайды. Аталған әдістер «Айқап» 
материалдарын әлеуметтік және этнографиялық контексте кешенді түрде қарастыруға 
мүмкіндік берді. Зерттеу нәтижелері. «Айқап» журналы қазақ қоғамының рухани және 
әлеуметтік жаңғыруына ықпал еткен маңызды факторлардың бірі болды. Журнал беттеріндегі 
жарияланымдар әйелдердің білімге, жеке еркіндікке және теңдікке деген ұмтылысын көрсете 
отырып, ұлттық сананың қалыптасуына және мәдени модернизацияның дамуына үлес қосты. 
Этнографиялық тұрғыдан алғанда, «Айқап» қазақ қоғамындағы дәстүр мен жаңғырудың 
тоғысын бейнелейтін мәдени құбылыс ретінде көрінеді; әйел бейнесі арқылы қоғамның 
көшпелі шаруашылықтан отырықшылыққа өту кезеңіндегі ұлттық құндылықтар жүйесін 
айқындады. 
Түйін сөздер: Қалыңмал, медиаэтнография, дәстүр, неке, гендерлік теңдік, ағартушылық 

Аннотация. Введение. Настоящее исследование посвящено анализу проблематики женского 
равноправия, традиции калыма и социального значения просветительского движения в 
казахском обществе начала XX века на основе материалов журнала «Айқап». В выпусках 
1911–1912 годов были опубликованы статьи и фельетоны, содержащие критику 
патриархальных основ брачно-семейных отношений, обсуждение общественного статуса 
женщин и осмысление вопросов социальной справедливости и духовной модернизации. Цель 
исследования заключается в выявлении этнографических аспектов социальной модернизации 
и культурной трансформации казахского общества посредством изучения репрезентации темы 
женского равноправия в журнале «Айқап». В соответствии с этим определены следующие 
задачи: систематический анализ материалов журнала, рассмотрение социальной эволюции 
образа женщины и исследование взаимосвязи традиционных норм и процессов модернизации. 
Методологическая база исследования включает историко-сравнительный метод, контент-
анализ и структурно-функциональный подход. Применение данных методов позволило 
осуществить всестороннее изучение материалов журнала «Айқап» в социальном и 
этнографическом контексте. Результаты. Журнал «Айқап» выступил значимым фактором 
духовного и социального обновления казахского общества. Публикации на его страницах 
отражали стремление женщин к образованию, личной свободе и равноправию, тем самым 
способствуя формированию национального самосознания и развитию культурной 
модернизации. Заключение. В этнографическом отношении «Айқап» представляет собой 
культурный феномен, демонстрирующий пересечение традиции и обновления в казахском 
обществе и раскрывающий роль женского образа в переходный период от кочевого уклада к 
оседлому образу жизни. 
Ключевые слова: Калым, медиа-этнография, традиция, брак, гендерное равноправие, 
просвещение 
Для цитирования: Сахи Ж., Айдымбаева А. Гендерная политика в казахском обществе 
начала ХХ века на страницах журнала «Айкап»: медиа-этнографический анализ // Asian Journal 
“Steppe Panorama”. 2025. Т. 12. № 6. С. 1808-1823. (На Каз.).  
DOI: 10.51943/2710-3994_2025_12_6_1808-1823 

 
Кіріспе 
Қазақ этнографиясының дереккөзі ретінде қарастыруға ХХ ғасырдың басындағы қазақ 

баспасөзінің ішінде «Айқап» журналының орны айрықша. «Айқапты» тек саяси-әлеуметтік 
мәселелерге бағытталған басылым ғана емес, «этномедия» саласындағы –  қазақ халқының 
ұлттық ерекшеліктерін айқындайтын басылым. «Айқап» журналы этнографиялық дереккөз 

ретінде қазақ қоғамының тұрмысын, салт-дәстүрін, әлеуметтік құрылымын зерттеуде 
маңызды рөл атқарады. Профессор Б. Кенжебаев «Айқап» журналының бетінде шыққан 
материалдарды тақырып, мазмұн жағынан былайша бөлімдерге бөлген: Саяси-әлеуметтік 
мақалалар; Әдеби шығармалар, Әдебиет мәселелері; Қазақ арасындағы оқу-ағарту ісінің                            
жәй-күйі және маңызды мәселелері; Ана тілі, әліппе, емле мәселелері; Қазақ әйелдерінің жайы, 
бостандық, теңдік мәселесі; Дәрігерлік, агротехникалық кеңестер, ғылыми табыстар;                                
Ішкі-сыртқы хабарлар; Кітап сындары; Тілші хаттары, жауап хаттар (Кенжебаев,1956: 26-30). 

Қостанай уезінің Шұбар болысы №5 ауылының қазағы М. Сералин 1910 жылдың 
аяғында журнал шығаруға рұқсат алып, Троицкі қаласында Х. Сосновскийдің «Энергия» 
баспаханасында шыға бастады. Көлемі 4-5 баспа табақ, таралымы 900-1000 дана. 1915 жылдың 
қыркүйегіне дейін барлығы 88 саны жарық көрген.  Кей жылдары 12-14, кей жылдары                                  
24 нөмірге дейін шыққан. Журналдың не себепті Айқап деп аталуын журналдың 
ұйымдастырушы және баспагер, идеялық басшысы және редакторы М. Сералин 
«Журналымызға «Айқап» деп есім бердік. Бұл сөзге түсінген де болар, түсінбеген де табылар. 
«Қап» дегізген қапиада өткен істеріміз көп болған соң журналымызда өкінішімізге лайық                                           
«Ай қап» болды», - деп жазады алғашқы санында (Айқап, 2023; 5). Журнал бас сөздер, сыртқы 
хабарлар, мұсылмандар тіршілігіне тиісті мәселелер, уақиғалар, фелетон, өлең-жырлар, кітап 
хақында һәм ғылым бабынан кеңестер, басқарушыға келген хаттар деген бөлімдерден тұрды.  

М. Сералиннің сіңірген еңбегін атап өте келіп, зерттеушілер ол «Қазақстанда 
демократиялық бағыттағы ұлттық журнал шығаруды бірінші болып жолға қойды. «Айқап» 
журналы білім әлеміне ашылған бір терезе болды» деп атап көрсетеді. М. Дулатов «Оян» деп 
қазаққа дабыл қаққаннан кейін М. Сералиннің демократияшыл зиялыларды, либерал-
революциялық ниеттегі студент жастарды іс жүзінде топтастырып, олардың назары мен 
жігерін жалпы ұлттық проблемаларды шешуге шоғырландыра білгенін айту керек. «Айқап» 
патша өкіметінің реакциясынан кейін қазақ қоғамын оятты, «Қазақ» газеті оның жақсы 
дәстүрлерін жалғастырып, жаңа биікке көтерілді. 

М.Сералинмен қатар, Б. Қаратаев, Ж. Сейдалин, С. Торайғыров журналдың рухани 
жетекшілеріне айналды. «Айқап» төңірегіне әртекті қазақ демократияшыл зиялыларының, 
талантты студент жастардың өкілдері топтасты. Журналға А. Ғалымов, М. Жолдыбаев,                               
Т. Жомартбаев, М. Кашимов, Қ. Кемеңгеров, М.Ж. Көпеев, А. Мұсағалиев, Б. Сыртанов,                         
С. Лапин, Н. Манаев және тағы басқалар белсене қатысып тұрды. Журнал беделінің өсуіне 
бастапқы кезеңде оның жұмысына А. Байтұрсыновтың, М. Дулатовтың қатысуы себепші 
болды. Дала өлкесінің демократияшыл қалың жұртшылығы кейіннен қазақ мәдениетінің, 
әдебиетінің аса көрнекті қайраткерлеріне айналған дарынды тұлғалар: С. Сейфуллин,                             
Ш. Құдайбердиев, Б. Майлин, С. Дөнентаев, С. Торайғыров, М. Жұмабаевтардың 
шығармашылығымен танысуға мүмкіндік алды. Журнал түркі халықтарының мұрасын 
насихаттау мақсатында қырғыз И. Арабаев, ноғай С. Ғаббасов, түрікмен Ш. Назари еңбектерін 
жариялады. Қазақ әйелдері Сақыпжамал Тілеубайқызы, Мариям Сейдалина, Гүлайым 
Өтегенқызы, Нәзипа Құлжанова журнал беттерінде әйелдердің тең құқықтығы, қазақ 
әйелдерін оқыту, балалар мен аналарды қорғау проблемасын көтерді. ХХ ғасырдың басындағы 
қазақ зиялыларының жаңашылдыққа ұмтылуы, олардың әлеуметтік теңсіздік, әйел теңдігі 
тақырыбын еркін қозғауына серпін берді.   

Басылымның этнографиялық тақырыптарын ХХ ғасырдың басындағы көшпеліліктен 
отырықшылыққа өтпелі кезеңдегі медиядағы әлеуметтік этнография мәселелері деп 
қарастырсақ болады. 

 
Материалдар мен зерттеу әдістер 
Зерттеудің негізгі ғылыми материалы «Айқап» журналының 1911–1912 жылдардағы 

жарияланымдары. Этнографиялық дереккөз ретінде пайдаланылған материалдарға мақалалар, 
өлеңдер, хабарламалар кіреді. Бұл жарияланымдардың авторлары дәстүрлі қазақ ортасында 
дүниеге келіп, ХХ ғасырдың басындағы тарихи кезеңнің куәгерлері болғандықтан, олар 
қалдырған мәліметтер қазақ қоғамының дәстүрлі болмысын дәл әрі шынайы бейнелейтін 

құнды деректер болып саналады. Сондай-ақ, журналдың соңғы жылдары қайта басылып 
шыққан жинақтары да зерттеу үшін маңызды дереккөз ретінде пайдаланылды. Материалдарды 
талдау барысында тарихи-этнографиялық контекст ескерілді. Алғашқы басылымдардағы 
қазақ халқының этнографиялық мәліметтерін қайта оқу және жүйелі талдау қазіргі жаһандану 
жағдайында өзектілігі арта түсетін зерттеу міндеті болып табылады. Деректердің әлеуметтік 
мәні жылдам өзгеріп отырған заманда архив жазбаларына тең, себебі олар сол дәуірдің «жедел 
хабарламасы» ретінде жарық көрген. Зерттеуде «архивтік этнография» әдісі басты рөл 
атқарды. Бұл тәсіл этномедиа немесе медиа-этнография бағытында материалдарды 
қарастыруға мүмкіндік берді. Архивтік этнографияны тарихи-этнографиялық зерттеудің 
негізгі әдісі ретінде қолдану арқылы материалдарды әлеуметтік этнография деректерімен 
салыстыра талдау жасалды. Сонымен қатар, этнофольклорлық және этномедиалық әдістерді 
біріктіру зерттеу барысында этнография, фольклортану және журналистика салаларын 
пәнаралық тұрғыда тоғыстыруға мүмкіндік берді. 

 
Талқылау 
«Айқап» журналы этнографиялық дереккөз ретінде қазақ қоғамының тұрмысын,                             

салт-дәстүрін, әлеуметтік құрылымын зерттеуде маңызды рөл атқарады. Журналдың көп көңіл 
бөлген мәселелерінің бірі – қазақ халқының этнографиялық ерекшеліктерін айқындайтын 
әдет-ғұрып, салт-сана мәселесі еді. Журнал қазақ тіршілігіндегі әдет-гұрыптың кемшілік, кері 
кеткен жақтарын сынай отырып, елді жақсылыққа, озық ойға, болашаққа шақырды.  

1911 жылғы «Айқап» журналының № 6 санында Шаһмардан Әлжановтың «Қазақтың 
құдалықтарындағы кемшіліктер» атты мақаласы жарияланып, «атастыру» ғұрпын қазақ 
қоғамындағы ескі әдет-ғұрыптар мен жолсыз ырымдардың теріс әсері, - деп сынға алады. 
Автор «астастыруды» қалмақ дәуірінен қалған жөнсіз заңдардың бірі ретінде буыны қатып, 
қырқынан шықпаған балаларға, тіпті ана құрсағындағы нәрестелерге дейін құда түсіп, неке 
келісімін жасайтын құбылыстарды қатты сынға алған. Автор «қалмақ дәуірі» деп 
ортағасырлардағы қазақ-қалмақ қатынасы кезеңін айтқанын түсіну қиын емес, яғни  «ертеден 
қалыптасқан» деген мағына береді. Автор «атастыру» ғұрпымен тарихи медия алаңында 
күресу арқылы, қазақ қызының ерте тұрмысқа шығуына қарсылығын ашық айтады, бұл қазақ 
қыздарын оқып, білім алғаннан кейін тұрмысқа шығуы, олардың болашағының бір кепілі деп 
таниды.  

Мақала авторы «атастыру» ғұрпының діни немесе заңды негізі жоқ екенін айта отырып: 
«Не Алланың бұйрығы емес, не пайғамбардың шариғаты емес, болмаса орыс законы емес», – 
деп өкініш білдіреді. Осылайша, Ш. Әлжанов мақаласында қазақ қоғамындағы неке 
мәдениетінің реформалануы мен жеке таңдау еркіндігін қолдайтын көзқарасты 
қалыптастырып, қоғамдық сананы жаңғыртуға ықпал еткен. Қазіргі зерттеулерде бұл мақала 
қазақ қоғамындағы әлеуметтік модернизацияның алғашқы қадамдарының бірі ретінде 
бағаланады. Ш. Әлжанов «атастыру» ғұрпын ескі дүниетанымнан туындаған, қазақ 
қоғамының прогрессивті дамуына кедергі келтіріп отыр деген пікірге келеді. (Әлжанов, 1911: 
№ 6). Автор сынға алған «құрсақтағы балаға құда түсу», «қырқынан шықпаған баланы 
атастыру» сияқты әдеттер қазақ халқының ежелгі туыстық қатынастар жүйесінде 
қалыптасқан, некелік қатынастарды реттейтін рәсімдердің қалдығы болып табылады. 
Этнографиялық деректерге сүйенсек, мұндай ғұрыптардың түпкі мақсаты құдандалық арқылы 
екі рулы ел арасындағы әлеуметтік және экономикалық одақты нығайту болған (Қазақтың 
этнографиялық категориялар, ұғымдар мен атауларының дәстүрлі жүйесі, 1 т., 2017: 338). 
Қазақта әлі туылмаған баланы атастыру «бел құда», туылған баланы атастыру «бесік құда» 
деп аталған. Этнограф-ғалым Х. Арғынбаев атастырудың қалыптасуын өте ерте кезеңге 
апарып, оны қазақтың ғасырлар бойына қалыптасқан әдептерімен бірге талдайды (Арғынбаев, 
1996: 134-136).  

ХХ ғасырдың басындағы қазақ қоғамының мәдени және әлеуметтік жаңғыру кезеңінде 
«Айқап» журналы ұлттық сана мен қоғамдық пікірдің қалыптасуына ерекше ықпал еткен 
басылым болды. Оның беттерінде әйелдің білім алуы, отбасылық қатынастар мен әлеуметтік 

әділет тақырыптары жиі қозғалды. Журнал бетінде жарияланған Сақыпжамал Тілеубайқызы, 
Мариям Сейдалина және Нәзипа Құлжанова сияқты қазақ әйелдерінің мақалалары дәстүрлі 
қоғамдағы әйел рөлінің өзгеруін көрсететін маңызды этнографиялық дерек болып табылады. 

1911 жылы «Айқап» журналының № 7 санында жарық көрген Сақыпжамал 
Тілеубайқызының «Қазақ қыздарының аталарына!» атты мақаласы XX ғасыр басындағы қазақ 
қоғамындағы гендерлік қатынастар мен отбасылық-әлеуметтік құрылым туралы маңызды 
дереккөз ретінде қарастырылды. Автор бұл еңбегінде қазақ әйелдерінің әлеуметтік жағдайы, 
білім алу құқығы және дәстүрлі қоғамдағы гендерлік теңсіздік мәселелерін өткір көтерген. 

Мақаланың мазмұны дәстүрлі қазақ қоғамының әлеуметтік институттары – отбасы, неке, 
тәрбие және әйел рөлі жүйелеріндегі қайшылықтарды айқын бейнелейді. Сақыпжамал 
Тілеубайқызы өз үндеуінде қазақ қыздарының қоғамдағы орнын ер балалармен тең дәрежеде 
қарастыру қажеттілігін қозғайды. (Тілеубайқызы, 1911 а: №7). Бұл тұжырым – сол кезеңдегі 
діни қағидаттар мен әлеуметтік нормалар арасындағы қайшылықты көрсетеді. Автор 
исламдық тұрғыдан әйел мен еркектің теңдігін атап өтіп, оны қазақтың тұрмыс-тіршілігіне 
енгізуді ұсынады. Сонымен қатар, автор қыз баланы тәрбиелеу мен оқытудың маңызын 
ерекше атап өтеді. Ол әйелдің басты әлеуметтік рөлін, аналық миссиясын мәдениетті ұлт 
қалыптастырумен тікелей байланыстырады: «Біле білсеңіздер, ең әуел жақсылап қыз баланы 
оқыту тиіс... Баланы тәрбиелеуші ана надан болса, балаға жақсы өнеге бере алмайды.                                     
«Алып анадан» деген ғой», - деп қазақ қоғамындағы аналық институттың тәрбиелік және 
мәдени мұра жеткізуші ретіндегі рөлін айқындайды. Әйелдің білімді болуы – ұлттың рухани 
дамуының кепілі ретінде бағаланады. Автор қазақтың үйлену дәстүріндегі қалыңмал алуды 
асыра пайдалану, жас айырмашылығы үлкен некелердің орын алуы сияқты  әлеуметтік 
мәселелерді сынға алады. Автор жас қызбен жасы елу-алпысқа келген ерлер арасында некенің 
бар екенін алға тартып, бұл дәстүрдің адамгершілік және моральдық тұрғыдан жарамсыз 
екенін өткір сынмен жеткізеді. (Тілеубайқызы, 1911 б: № 7). 

Бұндай жарияланымдар қазақ қоғамында сол кезеңде орын алған патриархалды неке 
дәстүрінің әлеуметтік әділетсіздігі көрінеді. Сақыпжамал Тілеубайқызы «Егер 60-тағы                                          
шал 14-тегі қызға тең болса, неге 14-тегі ер балаға 60-тағы кемпірді алып бермейсіз?», деп  
неке  теңдігі мен неке құруда моральдық жауапкершілікті қайта қарауға, қоғам санасына 
бетбұрыс жасауға шақырады. (Тілеубайқызы, 1911 в: № 7). Мұндай салыстырмалы тәсіл қазақ 
қоғамындағы гендерлік асимметрия мен екіжақты мораль өлшемдерін әшкерелеудің айқын 
мысалы болып табылады. Жалпы, бұл мақала қазақ әйелінің қоғамдық санада жаңа әлеуметтік 
бейнесін қалыптастыруға бағытталған алғашқы феминистік үндеулердің бірі ретінде 
бағалануы тиіс. Этнографиялық тұрғыда ол: қазақ қоғамының патрилокалды (ер адам басым) 
құрылымын; қалыңмал мен неке институтының әлеуметтік функциясын; және әйелдің білім, 
тәрбие, мәдениет сақтаушысы ретіндегі рөлін сипаттайды. 

Сақыпжамал Тілеубайқызы қазақ қоғамындағы әйел теңдігі мен рухани жаңғыру 
мәселесін алғашқылардың бірі болып көтерген. Бұл еңбек XX ғасыр басындағы қазақ 
әйелдерінің қоғамдық белсенділігі мен сана-сезімінің ояну кезеңін дәлелдейді. Оның ойлары 
қазіргі гендерлік саясат пен мәдени мұра зерттеулерінде тарихи сабақтастықтың айғағы 
ретінде құнды. 

1911 жылы «Айқап» журналының № 7 санында жарық көрген Байбатыр Құлақбаевтың 
«Бір қазақ қызы» атты фельетоны қазақ қоғамындағы әйелдің әлеуметтік жағдайы мен неке 
институтының дәстүрлі нормаларына сын тұрғысынан жазылған көркем-публицистикалық 
туынды. Автор фельетонда сол кезеңнің нақты әлеуметтік оқиғасын суреттейді: Петропавл 
уезіндегі Жабай есімді кісінің 13 жасар қызы Менсұлу мен Әлмен есімді ұлға атастырғаны 
туралы оқиға арқылы қызды айттырып қою қыз баланың білім алуына тосқауыл болатынын 
айтып, әдеби шығарма негізінде ерте неке мәселесін қоғамдық пікірталас алаңына алып 
шығады. Кейіпкер Меңсұлу XX ғасыр басындағы қазақ қызының саналы, рухани ізденіске 
бейім бейнесі. Автор оның 12 жасынан бастап сауатын ашып, жазу-сызу үйренгенін ерекше 
атап өтеді. Алайда ауыл адамдарының «әйел балаға мұнша оқу не керек?» деген кертартпа 
пікірлері салдарынан әкесінің оны оқудан тыйғанын сынайды. Бұл жағдай дәстүр мен 

жаңашылдық арасындағы әлеуметтік қақтығыстың көрінісі. Қазақ қоғамында әйелдің негізгі 
рөлі –  үй шаруасы мен бала тәрбиесімен шектеу, білім алу әйел табиғатына «жат»                                           
деп қабылдау басым еді.  

Менсұлу жазған өлең жолдарында оның ішкі жан дүниесі, еркіндікке ұмтылуы мен 
тағдыр алдындағы шарасыздығы айқын көрінеді: 

Жоқ еді өлең жазу хабарымда, 
Шүбә жоқ қасіреттің табарында. 
Атамыз бір жаманға бере салып, 
Қалдырды бозбаласын қараңғыда (Құлақбаев, 1911 а: № 7). 
Бұл жолдарда қыз тағдырының еріксіздік пен әлеуметтік қысымнан туындаған 

трагедиясы суреттеледі. Менсұлу өз жағдайына қарсы тұруға рухани күш таба алмай, 
тағдырдың тәлкегіне түскен бейне ретінде көрінеді. 

Фельетон соңында автор оқырман қауымға, әсіресе ер азаматтарға тікелей әлеуметтік 
үндеу тастайды: 

Осыны ойлаңызшы, ағаларым, 
Ақылменен жұрт билеген даналарым! 
Жігітіне қарамай, малына қарасаңыз, 
Түспей ме көп қорлыққа балаларың?! (Құлақбаев, 1911 б: № 7). 
Бұл жолдар қазақ қоғамының патрилокалды құрылымындағы билік иелеріне – аталар 

мен ағаларға бағытталған сын. Автор «малға қызығып, баланың бақытына немқұрайлы 
қарауды» айыптап, некенің рухани және адами сипатын қорғауға шақырады. Аталмыш 
фельетон қазақ қоғамындағы қалыңмал дәстүрінің әлеуметтік мәнін қайта қарастырудың 
алғашқы белгілерінің бірі. Б.Құлақбаев қоғам мүшелерін дәстүрге сын көзбен қарап, әйел мен 
еркектің тең құқылы қоғамын қалыптастыруға үндейді. 

Менсұлу образы – қазақ қыздарының еркіндік пен білімге ұмтылысының символы. Оның 
қайғысы жеке тағдыр ғана емес, тұтас бір ұлттың әлеуметтік психологиясын айқындайды. 
Фельетондағы өлеңдер мен диалогтар қазақ әйелінің қоғамдық санадағы ояну үдерісін 
көрсетеді. Автор Байбатыр Құлақбаев бұл туындысында әдеби публицистика мен 
этнографиялық баяндауды ұштастыра отырып, дәстүрлі қоғамдағы әйел теңсіздігі мәселесін 
қоғамдық санада талқылауға ұсынған алғашқы әдеби тәжірибелердің бірін жасады. 

1911 жылы «Айқап» журналының № 10 санында жарық көрген Саидғали Жолаушиннің 
«Бұрынғы ғұрып һәм қазіргі хал» атты мақаласында автор қалыңмал ғұрпының әлеуметтік 
зардаптарын, халықтың тұрмыс деңгейіне және демографиялық дамуына тигізетін әсерін 
этнографиялық тұрғыдан айқын көрсетеді. 

Жолаушин өз мақаласында қазақ қоғамындағы қалыңмал ғұрпының «ата-бабалардан 
бері қалыптасқан ғұрып» екенін мойындай отырып, оның қазіргі заман талабына сәйкес 
келмейтінін және әлеуметтік әділетсіздік туғызатынын дәлелдейді. Қалыңмал беруді өткір 
сынаудың басты ұстанымы – қыз баланы оқып, білім алғаннан кейін өз сүйгенін таңдауына 
мүмкіндік беру. Бұл тұжырым қазақ қоғамындағы дәстүр мен әлеуметтік прогресс арасындағы 
қайшылықты көрсетеді. Автордың пікірінше, қалыңмалдың шамадан тыс қымбат болуы 
экономикалық жіктелудің және халық санының азаюының басты себептерінің бірі. 
Жолаушиннің келтірген мысалы бойынша, бір қыз үшін «жеті балалы-сегіз балалы мал» сұрау, 
оның жалпы құны 24 мал мен 150 сомға дейін жетуі дәстүрдің материалдық мүддеге 
айналғанын дәлелдейді. Бұл дәстүр қазақ қоғамында некенің экономикалық институтқа 
айналғанын, яғни әйелдің «құндылығы» малмен өлшенгенін айғақтайды. Автор қалыңмал 
беру қалыптасқан ноғайлардың үйлену дәстүрінен салыстырмалы мысал келтіреді 
(Жолаушин, 1911: №10). Бұл салыстыру тәсілі Жолаушиннің «қыз баланы оқыту керек» деген 
реформаторлық көзқарасын танытады. Ол қазақ қоғамын өзін-өзі жаңғыртуға, басқа 
халықтардың озық тәжірибесінен ғибрат алуға шақырады. Этнографиялық тұрғыдан алғанда, 
бұл  көшпелі мәдениеттен отырықшылыққа өтудің, дәстүрлі құрылымнан әлеуметтік 
модернизацияға ұмтылыстың айқын көрінісі. Автордың «қалыңмал» ұғымын журнал бетінде 

«қыз сату» деген сөзбен беруінің өзі – қалыңмалды сынау арқылы қызды оқыту мәселесін 
көтеру.   

Сонымен қатар, автор жесір дауы мен зорлық-зомбылық арқылы неке қию сияқты 
көне дәстүрлердің қоғамдағы рухани құндылықтарды әлсіретіп, уақыт пен адам өмірін 

босқа кетіретінін айтады: «Жесірді даулап һеш нәрсе оңбайды... Зорлап, зомбылап алып 
барғанменен қатын болып шықпайды. Әшейін малдың шығыны, аттың тері, зайа болған ғұмыр 
деп білемін», - деп әмеңгерлік мәселесін де қаузайды (Жолаушин, 1911 в: № 10).  

Әмеңгерлік –  қазақ дәстүрлі қоғамына тән отбасылық құрылым, некелесу түрі, 
күйеуі қайтыс болған әйелдің қайнысы не қайнағасына, яки күйеуінің туысына некелесі 

салты. Қазақ қоғамында 1868 жылы қабылданған Уақытша Ереже бойынша ресми тыйым 
салынғанымен, отбасылық ғұрыпта жалғасып келген (Қазақтың этнографиялық категориялар, 
ұғымдар мен атауларының дәстүрлі жүйесі, 1 т., 2017: 451). 

Жолаушиннің көтерген мәселелері – қыз баланың құқығы, әлеуметтік әділет, отбасы 
институтының этикалық негіздері сол дәуірдегі қоғамдық санада дәстүр мен жаңашылдықтың 
шекарасында тұрған қоғамда жаңа көзқарастың қалыптасуына жол ашты. Бұл еңбек қазақ 
қоғамында некені экономикалық келісім емес, адами және рухани байланыс ретінде түсіну 
идеясын алға тартқан туынды. 

1912 жылғы «Айқап» журналының №7 санында ақын Әкрам Ғалымовтың да қазақ 
қоғамындағы әлеуметтік теңсіздік пен әйел тағдыры мәселесін көтерген өлеңі жарық көрді. 
Ақын өз туындысында жас қыздарды жасы келген ер адамдарға ұзату оқиғасының барын 
айтып, оны өткір сынға алады: 

Түспесін мұндай қасірет тірі жанға, 
Түсінісіп істің түбін қалдым таңға. 
Айамай берген екен бұл байғұсты, 
Елуге жасы келген қу бас шалға (Ғалымов, 1912 а: № 7). 
Бұл жолдарда ақын жас қыздың тағдырына деген аяушылық пен әділетсіздікке қарсы 

наразылығын білдіреді. Ол дәстүрлі қоғамдағы ата-ананың әлеуметтік пайда немесе 
материалдық мүдде үшін қызын өз еркінен тыс тұрмысқа беруін айыптайды. 

Келесі шумақтарда автор ата-ананың әрекетіне ашық қарсылық білдіріп, моральдық 
тұрғыдан үкім шығарады: 

Естіп осы сөзді болдым қайран, 
Бұл қызға көзім түсті дедім қайдан. 
Қарғадым білгенімше ата-анасын, 
Баласын отқа салып еткен ойран (Ғалымов, 1912 б: № 7). 
Үзінді ақынның әлеуметтік әділеттілік, адамгершілік және әйел құқығы мәселелеріне 

байланысты көзқарасын айқын көрсетеді. Ол «баласын отқа салып» деген сөз арқылы                           
ата-ананың қыз баланы ерте тұрмысқа беруін қоғамның рухани азғындауының белгісі ретінде 
сипаттайды. Әкрам Ғалымовтың бұл өлеңі тек әдеби туынды ғана емес, сонымен қатар                                
ХХ ғасыр басындағы қазақ қоғамының этнографиялық және моральдық жағдайын 
бейнелейтін мәдени-әлеуметтік құжат ретінде де құнды. Шығармада ұлттық дәстүр мен 
жаңарған қоғамдық сана арасындағы қайшылықтар ашылып көрсетілген. 

1912 жылғы №8 санында жарияланған Жұбакін Тілеубергеновтың «Қыз балалар хақында 
бір-екі сөз» атты мақаласы 1911 жылғы «Айқап» журналының № 7 санында жарық көрген 
Сақыпжамал Тілеубайқызының «Қазақ қыздарының аталарына!» атты мақаласын қолдау 
ретінде жазылған. Мақалада Ж.Тілеубергенов қазақ қоғамындағы әйел теңсіздігі мәселесін 
көтеріп, Сақыпжамал Тілеубайқызының үндеуіне зиялы қауымның үн қатпағанын сынға 
алады. Автор басқа халықтардың ұл мен қызды тең дәрежеде оқытып жатқанын мысалға алып, 
қазақ қоғамындағы артта қалушылықтың себебін әйелдердің білімсіздігімен байланыстырады. 
Ол өз ойын былай қорытындылайды: «Не үшін жәбірге ұстап шалға береміз? Осы сөзіміздің 
ақыретінде басымызға пайдасы бар ма? Пайдасы болса жазып көрсетіңіз! Қыз да түсінсін, біз 
де түсінелік. Жоқ болса, кел, жұрт, қыздарды да оқыталық һәм жылатпай теңіне де қосалық. 
Осы надандығы да, осы жылағаны да жетер. Енді осындан сақтаналық. Өзімізден өзіміз дүниа 

ақыретте бірдей ұялып қор болмалық» (Тілеубергенов, 1912: № 8). Аталмыш мақалада автор 
мақаласында қазақ қоғамын әйелдердің білім алуына шақырып, гендерлік теңдік пен 
ағартушылықтың маңызын алға тартады. Ж.Тілеубергеновтың бұл еңбегі ХХ ғасырдың 
басындағы қазақ зиялыларының қыз балалардың құқықтарын қорғау және оларды оқу-білімге 
тарту жолындағы қоғамдық үндеулердің бірі ретінде бағаланады.  

Осы нөмірде Қараөткел өңірінен келген автор Мақыш Қалтайұлының «Жолсыз 
ғадетіміздің бірі» атты мақаласы да жарияланған. Бұл еңбекте де қазақ қоғамындағы әйел 
теңсіздігі мен қыздарды малға сату дәстүрі мәселесі өткір қозғалады. Автор дәстүрлі қоғамда 
қыз баланың өз қалауы ескерілмей, жасы үлкен ер адамдарға тұрмысқа берілуі – 
адамгершілікке қайшы әрекет екенін атап көрсетеді. 

Автор мақаласында: «Қызымыз, апамыз, йаки қарындасымыз жақсы көрген адамды біз 
неге жек көреміз?... Бұларымыз бәрі де қата» (Қалтайұлы, 1912 а: № 8) – деп, қыз баланың өз 
таңдауын жасауға құқы бар екенін, бұл ер мен әйел арасындағы рухани теңдіктің бастауы 
екенін атап өтеді. Осы тұста М.Қалтайұлының ойы қоғамдағы әлеуметтік әділеттілік 
идеясымен үндесіп, қазақ халқының дәстүрлі дүниетанымында жаңаша моральдық 
өлшемдердің қалыптаса бастағанын көрсетеді. 

Мақыш Қалтайұлының мақаласында ерекше назар аударылған мәселенің бірі – маһір 
(неке кезінде қалыңдыққа берілетін сый немесе төлем). Исламдық неке заңнамасында бұл 
әйелдің жеке меншігі және оның құқығын қорғаудың құралы болып саналады. Автордың 
пікірінше, қазақ қоғамында маһір ұғымының мәні бұрмаланып, қалыңмалдың орнын басқан, 
яғни әйелді сатып алу сипатына ие болған. Ол: «Маһірдің өзі он дирхам, көбі қанша болса да 
бола берсін... күң болмаса өз басын өзі аз болсын, көп алсын, алмасын өз ықтияры өзіне емес 
пе?» (Қалтайұлы, 1912 б: № 8) – деп, маһірдің экономикалық емес, құқықтық және 
адамгершілік мәнін, маһір  мен қалыңмалдың құқықтық және мәдени мағынасы әртүрлі екенін 
түсіндіреді. 

Қазақ этнографиясында қалыңмал – екі әулетті байланыстыратын әлеуметтік институт, 
яғни экономикалық және символдық мәнге ие дәстүр, әрі қалыңмал қыз жасауы болып 
қайтқан, ал жаугершілік, қиын-қыстау заманда қалыңмал берілмей батамен қосқан. Ал маһір 
– исламдық құқықтағы неке шартының бір бөлігі, әйелдің жеке меншігі ретінде 
қарастырылады. Мақыш Қалтайұлы бұл екі ұғымның шатастырылуын қазақ қоғамындағы 
дәстүр мен дін арасындағы шекараның бұзылуымен түсіндіреді. Айырмашылықтарды көрсету 
арқылы автор ұлттық мәдениеттің реформалануы мен гендерлік қатынастардың құқықтық 
эволюциясын айқындайды. 

Уфалық Ибраһим Ташполатовтың «Қазақ халқының қыздар тәрбиесіне көз салулары 
хақында» атты еңбегі де маңызды. Автор бұл мақаласында қазақ қоғамындағы әйелдердің 
білім алуы мен тәрбиесіне ерекше назар аударып, ұлттың өркендеуі мен дамуы әйел 
қауымының сауаттылығына тікелей байланысты екенін дәлелдеп көрсетеді. Ибраһим 
Ташполатов өз еңбегінде қазақ халқының болашағы мен өркендеуі әйелдердің сауаттылығына 
тікелей байланысты екенін атап өтеді. Ол халықтың жартысын құрайтын әйелдер қауымының 
білімсіз болуы ұлттың өркениетті дамуына кедергі келтіретінін сын көзбен бағалайды 
(Ташполатов, 1912 а: № 8). 

Бұл пікір қазақ қоғамындағы гендерлік құрылымның әлеуметтік қайта қаралуының 
нақты дәлелі. Дәстүрлі қоғамда әйел рөлі тұрмыстық, отбасылық шеңбермен шектелсе,                               
ХХ ғасыр басында ағартушылық қозғалыс оны қоғамдық және мәдени өмірдің белсенді 
қатысушысы ретінде қарастыра бастады. И.Ташполатов мақаласында қыздарды оқыту ісін 
қоғамның стратегиялық міндеті ретінде бағалайды. «Жоқ, жұрт! Олар біздің жұртымыздың 
анасы, бұларды оқыту тиіс. Қыздарды оқыту үшін ноғайлардың қыздары оқытатұғын 
мұғалімдері бар, соларды алдыру тиіс» (Ташполатов, 1912 б: № 8). Бұл автордың 
этнопедагогикалық және мәдени реформаторлық ұстанымынан айқын көрінеді. Ол қазақ 
қоғамының білім беру жүйесін ислам өркениетімен және түркі халықтарының тәжірибесімен 
байланыстыра отырып, қыз балаларды арнайы мектептерде оқытудың қажеттілігін алға 

тартады. Бұл қоғамның дәстүрлі отбасылық тәрбиеден жүйелі институционалдық білімге 
өтуінің көрінісі болып табылады. 

Автор қыздарды оқыту елдің келешегіне салынған инвестиция екенін ерекше атап өтеді: 
«Қыздарымызды оқытып, ғылымды, һөнерлі ана етіп шығарсақ, келешек заманымыз 
жарқыраған жарық заман болар. Ел ағалары, бұған көз салыңыз!» (Ташполатов, 1912 в: № 8). 
Этнографиялық тұрғыдан бұл ой қазақ қоғамындағы құндылықтар жүйесінің өзгерісін 
көрсетеді. Егер бұрынғы этномәдени санада ұлттың ұйытқысы ерлер мен билер болса, енді бұл 
миссия әйел-ананың рухани және мәдени рөліне ауыса бастайды. Қыздарды оқыту қоғамның 
рухани жаңғыруының және ұлттық интеллигенцияның қалыптасуының алғышарты ретінде 
бағаланады. 

Ибраһим Ташполатовтың мақаласы ХХ ғасыр басындағы қазақ зиялыларының әйел 
теңдігі мен білім беру ісіндегі ағартушылық көзқарасын айқын көрсетеді. Ол әйелдердің білім 
алуын ұлттық өркендеудің басты шарты ретінде дәлелдеп, қазақ этносының мәдени 
капиталының тең жартысы – әйел қауымын жаңаша тануға үндейді. Аталмыш мақала ұлттық 
санаға серпін берген еңбектердің бірі. 

«Айқап» журналы тек әйел теңдігі мәселесін ғана емес, сонымен қатар қазақ 
қоғамындағы әлеуметтік-некелік дәстүрлердің келеңсіз тұстарын да талқылау алаңына 
айналды. 1912 жылғы осы нөмірде жарық көрген Шалықбай Бағсайұлының «Құда болу 
хақында бір сөз «Заманына қарай амалы»» атты мақаласы да қыз тағдыры мен қалың мал 
мәселесін сын тұрғысынан көтерді. Автор қазақ қоғамында қыздарды жас кезінен ата-аналары 
«айттырып қою» арқылы  тұрмысқа ерте беретін әдеттің кең тарағанын атап көрсетеді. Ол бұл 
дәстүрдің адамгершілікке де, заман талабына да сай еместігін нақты мысалдармен дәлелдейді. 
Мақалада қалыңмалдың көлемі мен батаның түрлері егжей-тегжейлі сипатталып, олардың 
шамадан тыс қымбаттығы қоғамның әлеуметтік теңсіздігін айқындай түсетіні көрсетіледі. 
Бағсайұлының жазуынша, қазақ арасында кең тараған «Қырық жеті» және «Отыз жеті» деген 
қалыңмал түрлері төмендегідей болған: «Қырық жеті» деген малдың хисабы: сегіз бие, сегіз 
құлын, сегіз тай, сегіз құнан-құнажын, жеке ту бие, төс ат, жанама жақсы һәм бас жақсы. 
Босаға үшін әлдіректері 600–1000 сом, орташақтары 250–300 сом алады. «Отыз жеті» деген 
малдың есебі: алты бие, алты құлын, алты тай, алты құнан-құнажын, жанама жақсы, жек ту 
бие, төс ат. Босағасы үшін 100–150 сом алады.» (Бағсайұғлы, 1912: № 8). Мақалада қалыңмал 
институтының кей жағдайда әлеуметтік әділетсіздік пен тұрмыстық езгінің құралына 
айналғанының орын алғанын қозғайды. Ол мұндай жағдайды тек қоғамдық пікірталас пен 
баспасөздің ашық талқылауы арқылы түзетуге болатынын айтады. Шалықбай Бағсайұлының 
мақаласы қазақ қоғамындағы неке, дәстүр және әйел тағдыры мәселесін сыни тұрғыдан 
қарастырудың жаңа деңгейін көрсетті. Ол қазақ баспасөзіндегі әлеуметтік-моральдық 
реформалардың қажеттігін дәлелдеп, ұлт болашағының негізі – әділдік пен ағартушылықта 
екенін атап өтті. Бұл мақала кейінгі этнографтардың қазақтың үйлену дәстүріндегі 
«отбасылық экономикалық» мәселелерді қайта сараптауына дереккөз болады. 

1912 жылғы «Айқап» журналының №8 санында әйел теңдігі мен білім беру мәселелеріне 
арналған мақалалар мен өлеңдер жарық көрді. Бұл алдыңғы жылғы басылымдарда көтерілген 
әлеуметтік тақырыптардың қоғамда кеңінен талқылана бастағанының айғағы. Солардың бірі 
– Күлайым Өтегенқызының «Қазақ қыздарына» атты өлеңі. Автор өз туындысында әйелдердің 
бас бостандығы мен теңдігі жайындағы ойларын лирикалық сипатта жеткізеді. 

Күлайым ақын өлеңінде өз тағдырын мысалға ала отырып, дәстүрлі қоғамдағы қыз 
баланың жағдайын сынға алады: 

«Бесікте мені әкем малға берген, 
Әйтеуір кеудесі еркек жанға берген» (Өтегенқызы, 1912 а: № 8).  
«Бесікте мені әкем малға берген» деп «атастыру» салтын айтып тұрғанын аңғару қиын 

емес.  
«Айнадай «Айқап»-ыңыз бар уақытта, 

Бүкіл қыз сөз жазсаңыз ықтиарын», - деп қазақ қыздарын әлеуметтік белсенділікке 
шақырады. Оның мақаласын қазақ қыздарының сана-сезімін оятуға бағытталған ағартушылық 
үндеу ретінде бағалауға тұрады (Өтегенқызы, 1912 в: № 8). 

1912 жылғы «Айқап» журналының №9 санында Күлайым Өтегенқызының әйел теңдігі 
тақырыбындағы өлеңінің жалғасы жарияланды. Бұл шығарма алдыңғы нөмірдегі                                  
«Қазақ қыздарына» атты өлеңінің логикалық және идеялық жалғасы болып табылады. Онда 
ақын қазақ қоғамындағы әйелдің әлеуметтік және отбасылық жағдайына сын көзбен қарай 
отырып, замандастарына терең ой тастайды. Автор өлеңінде әйелдің тағдыры мен еркіндігі 
мәселесін бұрынғыдан да өткір айтады, әйелдің өз қадірін сақтау, зорлыққа көнбеу идеясын 
көтереді. Күлайымның ойынша, тәрбиелі ұрпақтың қалыптасуы ананың еркіндігі мен 
санасының ашықтығына тәуелді. Күлайым Өтегенқызының өлеңдері ХХ ғасыр басындағы 
қазақ әйелінің қоғамдық рөлін қайта түсінудің, дәстүрлі сана мен ағартушылық идеялардың 
түйісу нүктесін сипаттайды. Бұл туындылар қазақ әйелінің ағартушылық қозғалыстағы 
белсенді субъект ретіндегі жаңа бейнесін қалыптастырып, ұлттық мәдениеттің даму бағытына 
зор ықпал етті. (Өтегенқызы, 1912 б: № 9) 

1912 жылғы «Айқап» журналының № 11 санында жарық көрген Кәрім Ғалымовтың 
«Бейшара қыз» атты фельетоны да – қазақ қоғамындағы әйел теңсіздігі мен қалыңмал 
дәстүрінің әлеуметтік зардаптарын көркем әрі публицистикалық тұрғыда бейнелеген маңызды 
туынды. Шығармада қыз тағдырының күрделі мәселелерімен бірге, қазақ ауылындағы 
дәстүрлі өмір, күнделікті тұрмыс суреттеледі.  Дәстүрлі қазақ ауылының тыныс-тіршілігін, 
еңбек бөлінісін, тұрмыс салтын және әлеуметтік қатынастар жүйесін дәл бейнелей отырып, 
табиғи үйлесім мен тұрмыстық жайбарақаттықтың артында қоғамның ауыр әлеуметтік 
шындығы – әйел теңсіздігі мен тағдыр жолын қоса көрсетеді (Ғалымов, 1912 а: № 11). Суға 
бара жатқан жас қыз Алтынай бейнесі арқылы қазақ қоғамындағы әйелдің өмірі мен тағдыры 
ашылады. Алтынайды да әкесі айттырып, қойып қыз қалауынсыз «келісілген қалыңдық» 
ретінде  ұзатады. Қыздың тағдыры арқылы қазақ қоғамындағы неке институтының 
экономикалық сипатын және қалыңмал дәстүрінің адамгершілікке қайшы келетін қырларын 
ашып көрсетеді. 

Алтынай есейіп, өз еркімен шешім қабылдай алатын жасқа жеткенде тұрмысқа шығуға 
қарсылық білдіреді. Бірақ ұл жақ өкілдері «қызды бір түнде алып қашамыз» деп қорқытады. 
Күндердің бір күнінде бұл іске асады. Қызды алып қашып кетеді. Бірақ, арада аз уақыт өтпей 
жатып қызды қорлап қайта алып келіп тастайды. Бұл оқиға әйелдің жеке тағдыры ғана емес, 
тұтас қоғамның ар-ұжданына түскен дақ ретінде қабылданады. Автор тек қыздың күйін ғана 
емес, оны қоршаған әлеуметтік ортаның моральдық бейнесін де сынайды. Алтынайдың 
трагедиясы кезінде ауыл ақсақалдары мен болыстардың түрлі пікірлері беріледі: «Бәлемнен 
барымта алайық, анау ат, мынау айғырын сойып алайық», «Жоқ, бұл істі қойып тұрайық, мұны 
хәкімдерге білгізейік», «Құда, күйеу адамдар алуға асыққан екен, енді адамын алып кетсін» 
(Ғалымов, 1912 в: № 11). 

Бұл пікірлерден дәстүрлі қоғамдағы адам тағдырына деген немқұрайлылық, моральдық 
жауапсыздық және патриархалды көзқарастың үстемдігі айқын байқалады.  

Автор әйелдің еркіндігін шектейтін дәстүрлер мен әлеуметтік құрылымдардың 
қатыгездігін әшкерелейді, әйелдің бас бостандығының еленбеуін сынау арқылы құқықтық 
мәдениеттің артта қалғандығымен күреседі.  

Кәрім Ғалымовтың «Бейшара қыз» фельетоны «Айқап» журналындағы ең өткір 
әлеуметтік және моральдық мәні бар туындылардың бірі болды. Ол дәстүрлі мәдениеттегі 
әйелдің төменгі әлеуметтік мәртебесін, еркіндік пен құқық теңсіздігін сынға алып, қазақ 
қоғамындағы әлеуметтік модернизацияның қажеттілігін алға тартады. Оның шығармасы                                         
ХХ ғасыр басындағы қазақ қоғамындағы гендерлік қатынастардың шынайы көрінісін, 
патриархалды құрылымның ішкі қайшылығын және ағартушылық қозғалыстың гуманистік 
идеалдарын айқын бейнелейді. 

ХХ ғасырдың басы қазақ қоғамының әлеуметтік және мәдени өмірінде түбегейлі 
өзгерістер мен жаңғыру үдерістері белең алған кезең болды. Сол тарихи кезеңде «Айқап» 
журналы ұлттың рухани дамуы мен қоғамдық пікірдің қалыптасуында ерекше рөл атқарды.  

Осы рухани қозғалысқа үн қосқан ақындардың бірі – Азамат Алашұғлы. Оның «Айқап» 
журналына арналған өлеңі басылымның ағартушылық және қоғамдық миссиясын жоғары 
бағалаған көркем публицистикалық туынды болып табылады. 

Алашұғлының өлеңі «Айқаптың» қоғамдағы орнын айқындап, оны халықтың мұңын 
мұрат еткен рухани жетекші ретінде көрсетеді: 

«Жүрек қанын, көз жасын, 
Қайнаттың қозғап жұрт қамын. 
Түзу жолға салам деп, 
Адасып теріс ұққанын. 
Хақиқатты тура етіп, 
Жасқанып, жасын бұқпадың. 
Аз пұлменен көп құрап, 
Көрсеттің ерлік, сырттаным!» (Алашұғлы, 1912: № 14). 
Бұл жолдар поэтикалық тұрғыдан журналдың ағартушылық миссиясын, әлеуметтік 

әділеттілікті қорғаудағы табандылығын және халықтың рухани оянуына ықпалын айқын 
бейнелейді. Ақын журналды қазақ халқының заманауи интеллектуалдық кеңістігінің символы 
ретінде көрсетеді. Журнал тек ақпарат таратушы емес, қоғамдық пікір мен ұлттық өзіндік 
сананы қалыптастырушы институт рөлін атқарған. 

Өлеңнің негізгі өзегін «Айқаптың» ел қамын ойлаған халықтық басылым ретіндегі 
бейнесі құрайды. «Жүрек қанын, көз жасын қайнаттың» деген метафора журнал редакциясы 
мен авторларының жанкешті еңбегін, ұлт тағдырына деген жан қиналысын білдіреді.                                      
«Аз пұлменен көп құрап» деген жолдар әлеуметтік-экономикалық шындыққа негізделген, 
отаршылдық, патша үкіметінің цензурасы орнаған тұста, материалдық қиындықтарға 
қарамастан, ағартушылық идеясын табандылықпен жүзеге асырып отырған рухани ерлікті 
меңзейді. 

Ақын өз поэзиясында «Айқапты» шындық пен әділдіктің мінбері, қоғамдық прогрестің 
қозғаушы күші ретінде танытады. Бұл өлең ұлттық баспасөздің тарихи миссиясын дәріптеумен 
қатар, қазақ қоғамының рухани эволюциясын поэтикалық формада айшықтаған мәдени-әдеби 
ескерткіш болып табылады. 

 
Нәтижелер  
«Айқап» көтерген қазақ қоғамындағы ерте неке жасы мәселесіне сол кезеңдегі 

зерттеушілер, ағартушылар да ден қойған. Яғни «Айқап» көтерген әлеуметтік мәселелер, қазақ 
отбасында орын алған, тіпті тамыры жайылған ғұрып екенін алғашқы жазбалар дәлелдейді.  
Қазақтар арасында некелесу жасындағы айырмашылық әлеуметтік жағдаймен байланысты болды 
(Арғынбаев, 1996: 203-227). Н.И. Гродеков Қазалы уезінде байлар арасында балаларын 9-12 жаста 
құдаласып қоюдың кездесетіндігін айтқан (Гродеков, 1889: 55). Бала күнінен айттырып,                                  
12-15 жас арасында үйлендірген жайттардың кездескенін Құдабай Қостанаев өз еңбегіне арқау 
еткен (Кустанаев, 1894: 22). П.И. Пашиноның жолжазбасында оңтүстікте болған сапарында қазақ 
отбасының бәрінде дерлік қыз баланы бесікте жатқан кезінде-ақ айттырылып қойылатынын 
жазған, әрі бұл әдет-ғұрыптың орын алуын оңтүстікте қоқандықтар билігінің орнығуымен 
байланыстырады  (Пашино, 1868: 55). Қазақтар арасында әдеттік құқықта некеге тұру жасы ерлер 
үшін 15 жас, әйелдер үшін 16 жас деп белгіленді (Загряжский, 1876: 151; Маковецкий,  1886: 2). 
Г.Загряжский Перовск уезінде ер балаларды 12 жаста құда түсіп, қыз балаларды 10 жасынан 
айттырып, 16 жасынан ұзатқан жайттарға куә болған (Z., 1889: 129). Тарихи дәуірлерде, дәстүрлі 
қоғамда ерте неке жасының болғанын алғашқы жазба деректер айғақтайды. Айқап бұл мәселені, 
сол қоғамда орын алған шындық болғасын негізгі талқылау тақырыбына шығарған.  

«Айқап» көтерген қалыңмал көлемі, құдандалықтағы отбасылық экономиканың негізі 
ретінде сақталып отырды. Қалыңмал көлемі туралы алғашқы жазба деректерді сараласақ, 

«Айқап» жарияланып тұрған уақытта қоғам көшпеліліктен, отырықшалыққа өтпелі кезеңде 
тұрғанымен, қалыңмал көлемі аса өзгере қоймағанын байқауға болады. 

Қ.Қостанаевтың зерттеуі бойынша қалың малдың көлемі күйеу жігіт әкесінің әлеуметтік 
жағдайына байланысты болды. Сыр өңірі қазақтарының қалың мал көлемін Қ.Қостанаев үш 
категорияға, ауқаттылар, орташалар, кедейлер деп бөліп қарастырған. Қ.Қостанаев бойынша, бай 
қазақтардың қалың малы 47 басты құрады. Яғни бас жақсы – 9 түйе, 8 құлынды бие – 16 бас мал, 
3 жасар құнан-құнажын – 8 бас, 2 жасар 7 бас тай, жеке ту бие – 1 бас; жанама жақсы – 1 жылқы 
немесе 1 түйе, 1 төс ат; аяқ жақсы – 1 түйе, 1 жылқы, 1 сиыр және мылтық. Орта тұрмысты 
адамдың қалыңмал көлемі 27 – ден 37 бас малға дейін қамтылды. Малы аз қазақтардың 
қалыңмалы «дөңгелек қалыңмал» деп аталып, 7-ден 9 бас малды құрады, кейде кедей отбасында 
екі жақтың келісімі бойынша бір-біріне сый-кәде бермей екі жасты қосқан. Кей жағдайда жылқы, 
түйе орнын қой ауыстырып, 1 бас жылқы немесе 1 бас түйе 6-8 қойға тең болған (Кустанаев,                                      
1894: 24).  

И.И.Ибрагимов зерттеулері бойынша қалыңмал көлемі ақсүйектер арасында – 57, байлар 
арасында – 37, орташалар арасында -27, кедейлер арасында – 17 бас малды құраған (Ибрагимов, 
1872: 128).  

М.Лавров статистикасы бойынша, байлар арасында қалыңмал 57-77 бас жылқы болған 
(Лавров, 1902: 35-36). Г.Загряжский, П.Е.Маковецкий де ең төмен қалың малдың 17 бас болғанын 
айтады (Z, 1889: 129; Маковецкий, 1886: І, 5). Г.Загряжскийдің бақылауынша Сыр-Арал өңірінде 
бай қазақтардың қалың малы 47 бастан 100 басқа дейін (900-1000 рубльден 5000 рубльге дейін) 
барған (Z, 1889: 129). Орынбор қазақтарының қалың мал мөлшері де осындай болған 
(Алтынсарин, 1870: 4).   

«Айқап» беттеріндегі қалыңмал мәселесі сол кездегі үйлену ғұрпының негізгі экономикалық 
кепілі болғанын осындай алғашқы жазбалар айғақтайды.  «Айқап» ағартушылары атастыру, 
қалыңмал ғұрыптарымен ашық медиа алаңында күресу арқылы, қазақ әйелінің некелесу жасының 
ұзаруына ғана емес, олардың жаппай білім алуына, оқуына жол ашты. 

 
Қорытынды 
«Айқап» журналы ХХ ғасырдың басындағы қазақ қоғамының рухани және әлеуметтік 

жаңғыруының айқын көрсеткіші болды. Журнал беттерінде көтерілген әйел теңдігі, қалыңмал 
дәстүрі және ағартушылық идеялары дәстүрлі қоғам мен жаңарған ұлттық сананың 
арасындағы тарихи сабақтастықты айқын көрсетті. Әйелдің әлеуметтік рөлі мен еркіндігі 
мәселесі тек гендерлік тұрғыдан емес, сонымен қатар ұлттық жаңғыру мен өркениеттік 
дамудың маңызды өлшемі ретінде қарастырылды. 

Журнал беттеріндегі әйел тақырыбы – қазақ қоғамындағы әлеуметтік модернизацияның 
көрінісі. Әйел теңдігіне қатысты пікірлер ұлттық мәдени контекст шеңберінде өрбігенімен, 
олардың мазмұнында Батыс өркениетіне тән идеялар білім, еңбек, құқық, жеке тұлғаның 
еркіндігі ұштасып жатты. Этнографиялық тұрғыдан бұл үдеріс қазақ қоғамының дәстүрлі 
нормаларынан жаңа әлеуметтік құрылымға өтуінің рухани көрінісі.  

Сақыпжамал Тілеубайқызы мен Нәзипа Құлжанова шығармалары ХХ ғасыр басындағы 
қазақ қоғамындағы гендерлік қатынастардың эволюциясын бейнелейтін маңызды 
этнографиялық дереккөз. Бұл еңбектер әйелдің әлеуметтік мәртебесін көтеріп, білім мен 
мәдениетті ұлттық дамудың өзегі ретінде қарастырған ағартушылық қозғалыстың құрамдас 
бөлігі. «Айқап» журналы осылайша қазақ әйелінің жаңа қоғамдық бейнесін қалыптастыруда 
және әлеуметтік модернизацияның мәдени-рухани негізін қалауда тарихи миссия атқарды. 

Журналдың этнографиялық материалдары қазақ халқының тұрмыс-салты, моральдық 
нормалары мен әлеуметтік қатынастарын заманауи тұрғыдан зерделеуге мүмкіндік береді. Бұл 
еңбектер әйелдің қоғамдағы орнын жаңа қырынан ашып, халық санасында сапалық өзгерістер 
тудырды.  

Талдау нәтижелері бойынша мынадай қорытындылар жасауға болады: «Айқап» 
беттеріндегі мақалалар дәстүрдің өзгеруін және қоғамның заман талабына бейімделуін 
бейнелейді; этнографиялық сипаттағы материалдар халықтың отбасылық дәстүрлерге 

көзқарасын жаңартуға ықпал етті; әйел теңдігі мәселесі ұлттық мәдениет контексінде 
талданып,  қазақ қоғамындағы гендерлік қатынастардың тарихи эволюциясын айқындады; 
аталған еңбектер тарихи-этнография, әлеуметтік-антропология және мәдениет тарихы  
салалары үшін құнды дереккөз ретінде бағаланады. 

Осы тұрғыдан алғанда, «Айқап» журналының ағартушылық миссиясы тек баспасөз 
шеңберімен шектелмей, бүкіл ұлттық мәдениеттің өркендеу жолындағы іргелі құбылысқа 
айналды. Әйел теңдігін көтеру арқылы журнал қоғамда әділет, парасат және ізгілік идеяларын 
орнықтырып, қазақ халқының рухани модернизациясына елеулі үлес қосты. 

Авторлар көтерген мәселелер қазақ қоғамындағы әлеуметтік реформалау үдерісінің 
нақты көрінісі болды. Олар неке мен отбасы институтындағы қатып қалған дәстүрлерден 
арылу, жеке таңдау еркіндігіне негізделген жаңа әлеуметтік қатынастар орнату қажеттігін 
көрсетті. Этнографиялық тұрғыдан бұл қоғамның дәстүрлі рулық құрылымнан азаматтық 
қоғамға өту кезеңіндегі дүниетанымдық трансформациясын айқын сипаттайды. 

Жалпы алғанда, «Айқап» журналының мұрасы дәстүрлі қазақ қоғамының неке және 
отбасы қатынастарындағы өзгеріс үдерістерін, гендерлік теңдік пен әлеуметтік әділет 
идеяларының қалыптасуын ғылыми тұрғыда танып-білуге мүмкіндік береді. Бұл басылым                                      
ХХ ғасыр басындағы қазақ халқының рухани жаңғыруының, мәдени эволюциясының және 
әлеуметтік құрылымының маңызды дереккөзі болып табылады. 

